
1. INNGANGUR 

Orkuveita Reykjavíkur hyggur á áframhaldandi rannsóknaboranir árið 2002 á svæðinu 
sem kennt er við Hellisheiði, en það er suðurhluti háhitasvæðisins við Hengil.  Sumarið 
1986 var boruð rannsóknahola við Kolviðarhól skammt frá skíðaskála Vals.  Síðar var 
borið niður á Ölkelduhálsi veturinn 1993-94 og ein hola boruð þar.  Þá var borað í nafni 
Hitaveitu Reykjavíkur.  Á vegum Orkuveitu Reykjavíkur hófust rannsóknaboranir á 
nýjan leik árið 2001 og voru þá stefnuboraðar tvær holur, HE-3 undir austanvert 
Skarðsmýrarfjalls og HE-4 undir Stóra-Reykjafelli.  Sumarið 2002 eru áætlaðar tvær 
stefnuboraðar holur. Fyrri rannsóknarholan, HE-5 sem hér er fjallað um, er í 
Sleggjubeinsskarði neðan við skíðaskála Víkings sunnan undir Skarðsmýrarfjalli (mynd 
1).  Hún verður stefnuboruð til norðausturs inn á svæði sem viðnámsmælingar og 
yfirborðsjarðhiti gefa til kynna að sé mjög áhugavert.  Megintilgangur borananna er 
áframhaldandi upplýsingaöflun um skipan jarðlaga og eðliseiginleika þeirra ásamt öflun 
upplýsinga um vinnslueiginleika jarðhitavökva á svæðinu.  Hnit HE-5 eru: 

X=364109,08  Y=396154,31  Z=307,22 m y.s. 
Staðarnúmer holunnar í gagnagrunni Orkustofnunar er 95105. Hönnun hennar er í 
aðalatriðum sama og holna HE-3 og HE-4 (mynd 2).  Holunni er ætlað að afla upp-
lýsinga um jarðhitann undir vestanverðu Skarðsmýrarfjalli. Boráætlun gerir ráð fyrir 
skáborun holunnar til norðausturs neðan við öryggisfóðringu á 300-350 m dýpi.  

forboraði holuna í 90,5 m dýpi. 18 5/8” yfirborðsfóðring var steypt niður í botn. Jarð-
borinn Jötunn var síðan fluttur á borstað 4. maí 2002 og lauk uppsetningu hans 11. maí.  
Borverki Jötuns við holu HE-5 er skipt í þrjá áfanga. Í fyrsta áfanga var borað í 303 m 
dýpi og sett niður 13 3/8” öryggisfóðring og hún steypt. Um þann boráfanga og 
rannsóknir í tengslum við borunina hefur þegar verið fjallað í áfangaskýrslu (Sigurður 
Sveinn Jónsson o.fl., 2002).  

Í þessari skýrslu er gerð grein fyrir borun 2. áfanga HE-5.  Vinna við 2. áfanga hófst 
þegar lokið var við að sjóða flans á holutoppinn og ganga frá öryggisloku, skömmu eftir 
miðnætti 19/5 2002, á 15 verkdegi.  Öðrum áfanga lauk svo 29. maí, í 802 m, þegar 
skorið var ofan af fóðringu og þennsluslíf var komið fyrir.  Áætlun gerði ráð fyrir borun 
með 12¼” borkrónu frá enda öryggisfóðringar niður í um 800 m dýpi og steypingu 9 
5/8” vinnslufóðringar í botn. Gert var ráð fyrir að beita skáborun frá upphafi áfangans 
og byggja upp 35° halla áður en komið væri í fóðringardýpi. Stefna holunnar var 
ákveðin í norðaustur (stefna 50° +/-10°). 

Í skýrslunni er fyrst gerð grein fyrir gangi borverksins og niðurstöðum gýróhallamæl-
inga.  Síðan er gefið yfirlit yfir jarðfræði, ummyndun og vatnsæðar svæðisins er holan 
liggur um.  Að lokum er fjallað um borholumælingar sem gerðar voru í áfanganum.  Í 
viðauka eru afrit af þeim dagskýrslum, sem sendar voru út meðan á þessum áfanga stóð. 
Allar dýptartölur í skýrslunni eru miðaðar við drifborð Jötuns, nema annað sé sérstak-
lega tekið fram. Fjarlægð frá kjallarabrún að efri brún drifborðs er 6,86 m.  

Borverkið við holu HE-5 er unnið af Jarðborunum hf. samkvæmt útboðsgögnum 
lögðum fram af Orkuveitu Reykjavíkur, en rannsóknarþátturinn annast Rannsóknasvið 
Orkustofnunar samkvæmt samningi við Orkuveitu Reykjavíkur frá 10. maí 2002.  


















































































































